
Vishnvadidevaih Kritam Shivastutivarnanam

విష్ణ్వాదిదేవైః   కృతం శివస్తుతివర్ణనమ్

విష్ణ్వాదయ  ఊచుః ।
దేవదేవ మహాదేవ లౌకికాచారకృత్ప్రభో ।
బ్రహ్మ  త్వామీశ్వరం శమ్భుం జానీమః కృపయా తవ ॥ ౧॥
కిం మోహయసి నస్తాత మాయయా పరయా తవ ।
దుర్జ్ఞేయయా  సదా పుంసాం మోహిన్యా పరమేశ్వర ॥౨॥
ప్రకృతః  పురుషస్యాపి జగతోయోనిబీజయోః ।
పరబ్రహ్మ  పరస్త్వం చ మనోవాచామగోచరః ॥ ౩॥
త్వమేవ విశ్వం సృజసి పాస్యత్సి నిజతన్త్రతః  ।
స్వరూపాం శివశక్తిం  హి క్రీడన్నూర్ణపటో   యథా ॥ ౪॥
త్వమేవ క్రతుమీశాన  ససర్జిథ  దయాపరః ।
దక్షేణ సూత్రేణ  విభో సదా త్రయ్యభిపత్తయే  ॥ ౫॥
త్వయైవ  లోకేఽవసితాస్సేతవోయాన్ ధృతవ్రతాః  ।
శుద్ధాన్  శ్రద్దధతే   విప్రా వేదమార్గవిచక్షణాః  ॥౬॥
కర్తుస్త్వం  మఙ్గలానాం  హి స్వపరం తు ముఖే విభో ।
అమఙ్గలానాం  చ హితం మిశ్రం  వాథ విపర్యయమ్ ॥ ౭॥
సర్వకర్మఫలానాం హి సదా దాతా త్వమేవ హి ।
సర్వే హి ప్రోక్తా  హి యశస్తత్పతిస్త్వం శ్రుతిశ్రుతః   ॥౮॥
పృథగ్ధియః  కర్మదృశోఽరున్తుదాశ్చ దురాశయాః ।
వితుదన్తి పరాన్మూఢా దురుక్తైర్మత్సరాన్వితాః  ॥౯॥
తేషాం దైవవధానాం  భో భూయాత్త్వచ్చ వధో విభో ।
భగవన్పరమేశాన కృపాం కురు పరప్రభో  ॥౨.౪౧.౧౦॥
నమో రుద్రాయ  శాన్తాయ బ్రహ్మణే  పరమాత్మనే ।
కపర్దినే  మహేశాయ జ్యోత్స్నాయ మహతే నమః ॥ ౧౧॥

త్వం హి విశ్వసృజాం స్రష్టా  ధాతా త్వం ప్రపితామహః  ।
త్రిగుణాత్మా  నిర్గుణశ్చ  ప్రకృతేః  పురుషాత్పరః ॥ ౧౨॥
నమస్తే నీలకణ్ఠాయ  వేధసే పరమాత్మనే ।
విశ్వాయ విశ్వబీజాయ జగదానన్దహేతవే  ॥ ౧౩॥
ఓం కారస్త్వం వషట్కారస్సర్వారమ్భప్రవర్తకః   ।
హన్తకారస్స్వధాకారో హవ్యకవ్యాన్నభుక్ సదా ॥ ౧౪॥
కృతః కథం యజ్ఞభఙ్గస్త్వయా    ధర్మపరాయణ ।
బ్రహ్మణ్యస్త్వం  మహాదేవ కథం యజ్ఞహనో  విభో ॥ ౧౫॥
బ్రాహ్మణానాం  గవాం చైవ  ధర్మస్య ప్రతిపాలకః  ।
శరణ్యోఽసి సదానన్త్యః సర్వేషాం ప్రాణినాం  ప్రభో  ॥ ౧౬॥
నమస్తే భగవన్ రుద్ర భాస్కరామితతేజసే ।
నమో భవాయ దేవాయ రసాయామ్బుమయాయ తే ॥ ౧౭॥
శర్వాయ క్షితిరూపాయ సదా సురభిణే నమః ।
రుద్రాయాగ్నిస్వరూపాయ  మహాతేజస్వినే నమః ॥ ౧౮॥
ఈశాయ వాయవే తుభ్యం సంస్పర్శాయ నమో నమః ।
పశూనామ్పతయే తుభ్యం యజమానాయ వేధసే ॥ ౧౯॥
భీమాయ వ్యోమరూపాయ శబ్దమాత్రాయ   తే నమః ।
మహాదేవాయ సోమాయ ప్రవృత్తాయ  నమోఽస్తు తే ॥౨.౪౧.౨౦॥
ఉగ్రాయ  సూర్యరూపాయ నమస్తే కర్మయోగినే ।
నమస్తే కాలకాలాయ నమస్తే రుద్ర మన్యవే ॥౨౧॥
నమశ్శివాయ భీమాయ శఙ్కరాయ శివాయ తే ।
ఉగ్రోఽసి  సర్వభూతానాం నియన్తా యచ్ఛివోఽసి నః ॥౨౨॥
మయస్కరాయ విశ్వాయ బ్రహ్మణే  హ్యార్తినాశినే ।
అమ్బికాపతయే తుభ్యముమాయాః పతయే నమః ॥౨౩॥
శర్వాయ సర్వరూపాయ పురుషాయ పరాత్మనే ।
సదసద్వ్యక్తిహీనాయ  మహతః కారణాయ తే ॥౨౪॥
జాతాయ బహుధా లోకే ప్రభూతాయ  నమో నమః ।
నీలాయ నీలరుద్రాయ  కద్రుద్రాయ   ప్రచేతసే  ॥౨౫॥

మీఢుష్టమాయ  దేవాయ శిపివిష్టాయ  తే నమః ।
మహీయసే నమస్తుభ్యం హన్త్రే దేవారిణాం సదా ॥౨౬॥
తారాయ చ సుతారాయ తరుణాయ సుతేజసే ।
హరికేశాయ దేవాయ మహేశాయ నమో నమః ॥౨౭॥
దేవానాం శమ్భవే తుభ్యం విభవే పరమాత్మనే ।
పరమాయ నమస్తుభ్యం కాలకణ్ఠాయ  తే నమః ॥౨౮॥
హిరణ్యాయ పరేశాయ హిరణ్యవపుషే నమః ।
భీమాయ భీమరూపాయ భీమకర్మరతాయ చ ॥౨౯॥
భస్మదిగ్ధశరీరాయ  రుద్రాక్షాభరణాయ  చ ।
నమో హ్రస్వాయ  దీర్ఘాయ  వామనాయ నమోఽస్తు తే ॥౨.౪౧.౩౦॥
దూరేవధాయ తే దేవాగ్రేవధాయ  నమో నమః ।
ధన్వినే శూలినే తుభ్యం గదినే హలినే నమః ॥ ౩౧॥
నానాయుధధరాయైవ  దైత్యదానవనాశినే  ।
సద్యాయ సద్యరూపాయ సద్యోజాతాయ వై నమః ॥ ౩౨॥
వామాయ వామరూపాయ వామనేత్రాయ  తే నమః ।
అఘోరాయ పరేశాయ వికటాయ నమో నమః ॥ ౩౩॥
తత్పురుషాయ నాథాయ పురాణపురుషాయ చ ।
పురుషార్థప్రదానాయ   వ్రతినే  పరమేష్ఠినే  ॥ ౩౪॥
ఈశానాయ నమస్తుభ్యమీశ్వరాయ నమో నమః ।
బ్రహ్మణే  బ్రహ్మరూపాయ  నమస్సాక్షాత్పరాత్మనే ॥ ౩౫॥
ఉగ్రోఽసి  సర్వదుష్టానాం  నియన్తాసి శివోఽసి నః ।
కాలకూటాశినే తుభ్యం దేవాద్యవనకారిణే ॥ ౩౬॥
వీరాయ వీరభద్రాయ  రక్షద్వీరాయ శూలినే ।
మహాదేవాయ మహతే పశూనాం పతయే నమః ॥ ౩౭॥
వీరాత్మనే సువిద్యాయ శ్రీకణ్ఠాయ   పినాకినే ।
నమోఽనన్తాయ సూక్ష్మాయ నమస్తే మృత్యుమన్యవే ॥ ౩౮॥
పరాయ పరమేశాయ పరాత్పరతరాయ తే ।

పరాత్పరాయ విభవే నమస్తే విశ్వమూర్తయే ॥ ౩౯॥
నమో విష్ణుకలత్రాయ   విష్ణుక్షేత్రాయ   భానవే ।
భైరవాయ  శరణ్యాయ త్ర్యమ్బకాయ  విహారిణే ॥౨.౪౧.౪౦॥
మృత్యుఞ్జయాయ  శోకాయ త్రిగుణాయ  గుణాత్మనే ।
చన్ద్రసూర్యాగ్నినేత్రాయ   సర్వకారణసేతవే ॥ ౪౧॥
భవతా హి జగత్సర్వం వ్యాప్తం స్వేనైవ  తేజసా ।
పరబ్రహ్మ  నిర్వికారీ చిదానన్దః  ప్రకాశవాన్  ॥ ౪౨॥
బ్రహ్మవిష్ణ్విన్ద్రచన్ద్రాదిప్రముఖాస్సకలాస్సురాః      ।
మునయశ్చాపరే త్వత్తస్సమ్ప్రసూతా మహేశ్వర ॥ ౪౩॥
యతో బిభర్షి సకలం విభజ్య తనుమష్టధా  ।
అష్టమూర్తిరితీశశ్చ  త్వమాద్యః కరుణామయః ॥ ౪౪॥
త్వద్భయాద్వాతి వాతోఽయం దహత్యగ్నిర్భయాత్తవ ।
సూర్యస్తపతి తే భీత్యా మృత్యుర్ధావతి  సర్వతః ॥ ౪౫॥
దయాసిన్ధో మహేశాన ప్రసీద  పరమేశ్వర ।
రక్ష రక్ష సదైవాస్మాన్  యస్మాన్నష్టాన్  విచేతసః ॥ ౪౬॥
రక్షితాః సతతం నాథ త్వయైవ  కరుణానిధే ।
నానాఽఽపద్భ్యో వయం శమ్భో తథైవాద్య  ప్రపాహి  నః ॥ ౪౭॥
యజ్ఞస్యోద్ధరణం   నాథ కురు శీఘ్రం  ప్రసాదకృత్  ।
అసమాప్తస్య దుర్గేశ  దక్షస్య చ ప్రజాపతేః  ॥ ౪౮॥
భగోఽక్షిణీ ప్రపద్యేత  యజమానశ్చ జీవతు ।
పూష్ణో దన్తాశ్చ రోహన్తు భృగోః శ్మశ్రూణి  పూర్వవత్ ॥ ౪౯॥
భవతానుగ్రహీతానాం  దేవాదీనాం చ సర్వశః ।
ఆరోగ్యం భగ్నగాత్రాణాం  శఙ్కర త్వాయుధాశ్మభిః ॥౨.౪౧.౫౦॥
పూర్ణభాగోఽస్తు  తే నాథావశిష్టేఽధ్వరకర్మణి  ।
రుద్రభాగేన  యజ్ఞస్తే   కల్పితో నాన్యథా క్వచిత్ ॥ ౫౧॥
ఇత్యుక్త్వా సప్రజేశశ్చ  రమేశశ్చ కృతాఞ్జలిః  ।
దణ్డవత్పతితో  భూమౌ క్షమాపయితుముద్యతః ॥ ౫౨॥

ఇతి శ్రీశివమహాపురాణే  ద్వితీయాయాం రుద్రసంహితాయాం  ద్వితీయే ।
సతీఖణ్డే దేవస్తుతివర్ణనం  నామైకచత్వారింశోఽధ్యాయః  ॥ ౪౧॥
శివపురాణ ।రుద్రసంహితా  । సతీఖణ్డ । అధ్యాయ ౪౧/౧-౪౭॥

